
I. NAAN IN KEPELLOK: 

Case in ear jeblak tok non TRC eo non an bar kameejlak im kalikar lak melele ko 

an ikijen kajitok kein litokjen High Court eo, einwot an alikar iumin Rule 9 ilo 

Traditional Rights Court Rules of Procedure eo. 

II. KAKOBABA IN KAJITOK KO: 

Kajitok kein rej elajrak einwot in: 

1. Lajrak in jolet a/kin an lot bwij eo an Likilon 

Iumin mantin Majol, im ilo iminene ko iumin manit, ko im rejelet Bukonkur Weto, manit 

ta eo im ejelet lajrak injolet maron ko an Alap im Senior Dri Jerbal alkin an lot bwij eo an 

Likilon im an leo nejin Selvenios Konou kar jolet maron? 

Ilo an TRC eo uaak kajitok in, ilo kautej, emaron ke kemleleik: 

a. wawen im tokranjabdrewot lajrak injoletjen maan ak toor in botoktok 

alkin an kar lot bwij eo an Likilon; 

b. elane ak ilo wawen rot, lajrak injolet eo. enaj bar jeblak tok non kora ak 

jeblak ilo anjidrakjuon bwij kaal; 

c. ilo ebeben im iumin won ian ro lak imaan ilo lajrak in jolet an Selvenios 

Konou ear jidrak juon bwij kaal ilo case in, im 

d. lajrak eo ilo manit iumin maron ko an Alap im Senior Dri Jerbal ion 

Bukonkur ilo tore eo ikotaan an kar lot bwij eo an Likilon im an ejaakjuon bwij. 

2. Lajrak in jolet iben ro nejin Selvenios Konou 

Kobaik tok manit enwot an alikar ilo uak eo non Kajitok 1, iumin manit ta ej kalikar 

lajrak injolet non maron ko an Alap im Senior Dri Jerbal ikotaan ajri rein nejin Selvenios 

Konou? 

TRC ej maron ke ilo kautej, uak kajitok in non kemleleik aurok eo, elane ewor, 

ikijen: 

a. ien lotak im lajrak jen eo eritotata laltak; 

b. maan ak kora; 

c. jolet jen jined ak jemed; 

d. lajrak in maron ko an Alap im Senior Dri Jerbal moktalok; 

e. kile eo jen Iroijlaplap, im 

a. Menmenbwij eo enwot an alikar ilo Exhibit I-7 im paper in kamol ko 

jet TRC eo ear berber ioer. 

Ej bareinwot ioklak TRC non an kemeleleik ewi wawen an manit ak lajrak in manit rie jemlok 

eo an bwe ilo tore in, Hiromi Kabua ej kabjor maron eo an Alab, im bwe Rosalie Konou ej 

kabjor maron eo an Senior Dri Jerbal, im bwe Rosalie eo enaj kabjor maron an Alap alkin 

Hiromi. 

3. Lajrak in jolet a/kin ebeben eo kio 

Melele ko rar itok jen party kein ejelet juon tarbok ikijen lajrak in jolet non maron ko an 

Alap im Senior Dri Jerbal alkin naj ebeben in an ro nejin Selvenios Konou im rej mour wot 

ramm. Einwot ke kajitok in ear jab walok ilo kajitok ko lak imaan im rar etal non TRC eo, Court 

in ej kio, ilo kautej, jaki mantak einwot kakobaba in kajitok ko. 

Iumin mantin Majol im iminene ko ilo manit, alkin an jako maron ko an Selvenios 

Konou, iumin won ian ro bwijin ak ro nejin im maron ko an Alap im Senior Dri Jerbal 10n 

Bukonkur Weto, naj kio -lajrak lalok iumin? 

Ilo wawen uak kajitok in, ilo kautej, kajitok bwe TRC eo en kemeleleik: 

a. maron ko, iumin manit, im renaj wonlaltak iumin Ronald Konou; 

b. maron ko iumn manit, elane ewor, ko im Saan Konou enaj joleti jen Ronald; 

c. Elane ekkar, iumin manit bwe Ronald make ear kabjor maron an Alap ak 

Senior Dri Jerbal mokta, bwe Saan en maron jolet jen e; 

d. maron ko iumin manit, elane ewor, ko renaj etal non ro nejin Hiromi Kabua, 

Evelyn Konou, ak Rosalie Konou: im 

e. ekkar non manit, ewi wawen an naj lajrak in jolet wonlal lak wot ekkar non 

melele ko TRC ej kemlet ikijen anjidrakjuon bwij kaal. 

Court in ej kajitok juon melele eo ikijen manit ta im ewi wawen an jelet ro bwijin Selvenios, 

mekarta ejab jokin wotjuon, ak rej einjuonlokjen melele ko im party kein rej berber ioer. 

4. Keaan eo Jen Leroi} Esther Zedkeia 

Ilo jemlok eo jen TRC, ej kenono kin naan in keaan eo jen Leroij Esther Zedkeia, 

Exhibit I-13,im ej kile bwejuon Iroijlaplap eber maron eo iben, ekkar non manit, im 

ekkar nonjokjok eo ej walok, non anjolok ak ukot lajrak in maron ko ion bwirej. Party 

kein ilo case in ewor oktak ko jen dron ilo aer kwalok ta ko rar walok ak bokjikior bwe 

en koman naan in keaan in, im ikijen manit ta naan in keaan in ej berber ion. 

Kin menin, ilo kautej, Court in ej kajitok bwe TRC en kalikar ak kemleleiki: 

a. ekkar non mantin Majol im iminene ko iumin manit, jorren rot, ak wawen rot 

eo enaj rube manit eo im koman an lroijlaplap, ikijen bwilok ak maron ko iumin 

manit, maronjolok, kabojrake ak bobrae, im naj jelet maron eo anjuon armij 

ikijen Alap ak Senior Dri Jerbal; 

b. elane wanjonak ko ikijen wawenjorren ko kar kenono kake jen witness ro ilo 

ien ekajet eo rej komaron bwe en wor berber in manit eo, ak elane ebar wor 

wanjonok ko iumin manit im redrebakbaklok melele ko ie; 

c. ewor ke juon manit eo ejenolok, elane ewor, jej maron watoke ilo wawen an 

Rosalie Konou kar kojerbale Exhibit 1-12, im tok alik an kar lroijlaplap Lein bok 

bunton ko non pepa in kamol in; 

d. elane, ekkar non manit eo kemlet kake im melele ko TRC ej loi, Exhibit 1-13 

ej kemaronjuoh emakit eo ejimwe im wor kitien maron eo an lroijlaplap eo ekkar 

non manit; 

e. Elane Exhibit 1-13 ej komaron juon maron eo iumin mantin Majol, ewi wawen 

an j elet maron eo an Rosalie Konou en wot j uon Senior Dri J erbal, im maron eo an 

Alap elane enaj kabjore tok alik, im non ro renaj joleti maron kein tok elik. 

Ilo wawen an naj TRC uake kajitok in, ejab kajitok bwe en kalikar jabdrewot kakien, kein 

kamol ko, ak kajitok ko jet im rejelet kakien, ko im rej telokin High Court eo. Ilo an itok kajitok 

in ej ikijen wot maron ko an lroijlaplap eo ekkar non manit. Aurok eo ekkar non manit ilo juon 

wawen eo ej walok im ejab jejjot non manit, im ta eo enaj walok, elane ewor jabdrewot wawen 

eo/ko im rej elet naan in keaan in. 

III. MELELE KO IM UAAK KO REJ BERBER IOER: 

1. Lajrak in jolet a/kin an lot bwij eo an Likilon ak a/kin an jako Likilon. 

Court in ej kile bwe Bukonkur Weto ej imon bwij, einwot an alikar ilo kein kamol A-3, 

eo ej ekejel wot ilo kein kamol eo an Intervenor, 1-7, ak Menmenbwij eo an Bukonkur Weto. 

Ekkar non Manit, elkin anjako Likilon, ear etal maron ko jimor an Alap im Senior Dri Jerbal 

non leo nejin im ej make wot mour ilo tore eo, Selvenios Konou. Iumin Manit, ejimwe im jejjot 

bwe Selvenios en jolet maron eo an Alap jen jinen, ak ej wonlaltak bwij eo jen Likilon non · 

Selvenios, im kinke Selvenios ear make wot ilo an ejelokjein akjatun, inem ear bar etal none 

maron eo an Senior Dri J erbal. Kin menin, Court in ej kile bwe Selvenios eo ej nejin kora ak 

bwij, ear maron kabjor maron an Alap im Senior Dri Jerbal jimor. 

Wonlaltak kio non ewi wawen lajrak injolet non ro bwijin ak ro nejin Selvenios. Ewor 

lalem (5) nejin Selvenios, jilu (3) kora im mo (2) maan, einwot an alikar ilo kein kamol A-2, eo 

ej ekejel wot ilo kein kamol an Intervenor, 1-7. Kio jemaron ba bwe bwij eo an Likilon elot iben 

Selvenios kinke ejelok jein ak jatun kora ak e wot juon maan nejin Likilon. Kin menin, ear 

wonlaltak lajrak in jolet non ro nejin Selvenios iumin botoktok, ak ro nejin Selvenios rej 

botoktok kinke rej nej in emaan. 

ltok kio non wawen lajrak in jolet alkin rein nejin Selvenios. Ewor 3 nejin Selvenios 

kora im 2 emaan. Melelein bwe kora rein ej er eo rej kajdrak juon bwij kaal non ro nejior. Eo 

erito tata, Hiromi, ej e eo imaantata ilo an jidrak bwij in ekaal alkin an kar lot bwij eo an Likilon 

iben Selvenios. Ekkar non Manit, ro nejin kora rein, jino jen eo eritotata, Hiromi, rej bwij bwe 

rej nejin kora, im ekkar non Manit, ewor 2 nejin Selvenios emaan, inem ro nejior rej toor in 

botoktok. Kin menin, Court in ej kile bwe ro nejin kora rein 3, Hiromi, Evelyn, im Rosalie rej 

lajrak iumin maron eo an Alab, kinke rej nejin bwij ak kora, im elane ewor nejin emaan rein 2, 

Ronald im Rona, inem rej Dri Jerbal, einwot ke rej toor in botoktok ak nejin emaan. 

2. Lajrak in jolet an ro nejin Selvenios Konou. 

ljelokin an alikar lajrak in jolet ilo uak ko non kajitok 1, ekkar non Manit, Court in ej kile 

bwe ilo an kar Selvenios kabjor maron ko jimor an Alab im Senior Dri Jerbal, einwot an alikar 

ilo kein kamol eo an Intervenor, 1-2. Kein kamol 1-2, eo im ear koman ilo March 2, 1983, im ej 

juon lease injuon warehouse eo ion Bukonkur Weto, ej kalikar bwe Iroijlaplap Joba Kabua ear 

sign einwot juon Iroijlaplap, im Selvenios ear sign enwot juon Alab im Senior Dri Jerbal non 

Bukonkur Weto ilo tore eo. 

Ekkar non kein kamol kein ilo case in, einwot Intervenor kein kamol: 1-1; 1-3, 1-4; 1-5; 1-8 

im 1-11, rej aoleb kalikar bwe Selvenios ear sign enwotjuon Alab im bwe Evelyn, kora eo nejin 

kein karuo, ear sign ilo etan Hiromi ikijen maron eo an Senior Dri Jerbal. Wawen in ej kalikar 

non Court in bwe Selvenios ear jab bok wot maron kein ruo, enwot Alap im Senior Dri Jerbal, ak 

ear konaan bwe ilo anjuon Alap non Bukonkur Weto, kora eo nejin eritotata, Hiromi en kabjor 

maron eo an Senior Dri Jerbal. Lajrak in ilo I-7 (A-1 ), ej kabinlak tomak eo an Court in bwe ej 

juon karok ak kwonjen Selvenios, Alab im Senior Dri Jerbal eo an Bukonkur Weto im rein nejin 

rej joletjene bwe ritotata eo en kabjor maron an Alap im eo edriktok ej Senior Dri Jerbal, im 

elane ejako ritotata eo inem eo edriklak ewonmanlok wot im Alap ak eo edrik ak eo kein kajilu 

enaj Senior Dri Jerbal im eindrein an lajrak lak non eo edriktata. Ej alikar ilo aoleben kein 

kamol kein rej elajrak ijin bwe Iroijlaplap ro mokta lak rar bareinwot erra ilo karok in an 

Selvenios, ilo aer kar bar sign ilo ejja pepa kein wot, ak kein kamol ko an Intervenor 11, 13, 14 15, 

18m, im 111. Iroij ro moktalok enwot Iroijlaplap Joba Kabua, Iroijlaplap Amata Kabua, Leroij 

Atma Zedkeia, Iroijlaplap Jurelang Zedkeia im Iroijlaplap Lein Zedkeia. Court in ej bar kile 

kein kamol eo an Intervenor, 1-12, ej walok an kar Rosalie sign ikijen maron kein ruo an Alab im 

Senior Dri Jerbal ilo Bukonkur Weto, im Iroijlaplap eo ilo tore eo, Iroijlpalap Lein Zedkeia ear 

wonmanlok wot im kajej tokjen pepa in ilo an melele kin lajrak injolet eo ion Bukokur Weto eo 

ej walok ilo kein kamol 1-7. Ilo tore in im case in ear itok imaan Court in, emoj anjako maan ro 

2 (Ronald im Rona), im bar jako kora eo kein karuo (Evelyn). Kio eber wot Hiromi, eo ej Alab, 

im Rosalie, eo kio ilo anjako Evelyn ej juon Senior Dri Jerbal non Bukonkur Weto. 

3. Lajrak in jolet a/kin ebeben eo kio 

Ekkar non melele ko rej alikar ilo menmenbwij eo an Bukonkur W eto, alkin an j ako 

Likilon, ear etal maron ko jimor an Alap im Senior Dri Jerbal non leo nejin im ear make wot 

nejin eo emour ilo tore eo, Selvenios Konou. Aikin an jako Selvenios, ear etal maron eo an Alap 

non kora eo eritotata nejin, Hiromi, eo im ej mour wot non rainin im kabjor maron eo an Alap 

ion Bukonkur Weto. Ekkar non kein kamol Intervenor, I-7(A-I), ilo an moj anjako Evelyn, inem 

enaj kar etal maron eo an Senior Dri Jerbal non eo edriklak-im ej mour wot rainin, ej Rosalie. 

Aikin an kar lot bwij eo an Likilon iben Selvenios, ear oktak lajrak in jolet eo ion Bukonkur 

Weto non botoktok, inem Hiromi im Rosale, im ro jeiorro imjatuerro im emoj aer motlakjen 

mour in rej toor in botoktok, einwot ke rej nejin emaan, ak rej joletj~njemeor, Selvenios. 

Court in ej kile bwe ekkar non Manit im enwot an alikar ilo Menmenbwij eo an Selvenios 

Konou, I-7 (A-2), ej kalikar bwe ear wor nejin 3 kora im 2 maan. Im enwot ke manit ej ukot 

manit, ilo an wor nejin Selvenios kora, ebar jidrak juon bwij kaal, inem ro nejin kora eo eritotata, 

Hiromi renaj bok maron eo an Alap moktata, inem ne emaat nejin Hiromi, enaj wonlaltak non ro 

nejin Evelyn, im aliktata ro nejin Rosalie. Ro bwijin ak nejin emaan rein 2, Ronald im Rona, 

renaj jolet maron eo an Senior Dri Jerbal enwot ke ej toor laltak wot botoktok eo jenjemeor. Kin 

) 

menin, ilo an ejelok nejin Rona, ak ewor wot nejin Ronald, eo ej Saan, inem ejimwe im jejjot 

ekkar non Manit bwe enaj e eo enaj kabjor maron an Senior Dri Jerbal alkin Rosalie. Court in ej 

tomak bwe ejimwe im jejjot ekkar non Manit wawen in bwe ro nejin kora rein nejin Selvenios 

renaj bok maron an Alap enwot ke rej bwij ak nejin kora, im rein nejin emaan ro nejin Selvenios 

renaj bok maron an Senior Dri Jerbal einwot ke rej toor in botoktok ak nejin emaan. 

4. N aan in Kea an eo jen Leroij Esther Zedkeia 

Court in ej kile im kautej aoleb melele kein an Leroij Esther Zedkeia ilo N aan in Keaan 

in an, enwot ke ej Iroij imjela. Court in ej kile bwe ejimwe imjejjot non an koman oktak ko ilo 

lajrak injolet ko ilo Bukonkur Weto, elane ewor un ko rellab, einwot an Manit kemlet. 

Ilo naan in kamol ko an Wilson Note, juon eo Court ej watoke eritto im wor anjela im 

melele Manit, ear ba bwe ewor jilu un ko rellab im rej komaronjuon Iroijlaplap non an bok 

maronjenjuon an kajur ak eo dron, im ear lajrak men keinjilu: 1) juur jaki eo kineen Iroij eo; 2) 

tomewa; im 3) uror Book eo an Amata ej bareinwot kalikar jiljino (6) ian un ko watoki relap non 

an Iroijlaplap eo maron bok maron ko ion bwidrej jenjuon an kajur ak eo dron, im rej lajrak 

einwot in: 

9 



1. An juon komani jerbal in mwon, ak riab ko non kakure juon bamle, juon 

jukjuk im ber, ak juon ailon; 

11. Uror 

111. Kepa 

1v. Anemkoje akjekkare mwein bar juon 

v. Kemtake ak mane juon eo eritto lak 

v1. Kowane ak ellok jen eddo ko an ion bwidrej ekkar non manit 

Court in ej kile bwe Iroijlaplap Lein, ilo an kar kejejtokjen im kabojrak pepa in lease eo im 

Rosalie ear sign ikijen maron ko jimor an Alab im Senior Dri Jerbal, einwot an alikar ilo kein 

kamol eo an Intervenor, I-12. Iroijlaplap Lein ear kabojrak im kajejtokjen I-12 non kwalok ke ej 

loor wot karok eo an Selvenios im Iroijlaplap ro lak imaan bwe ro nejin Selvenios renjab kabjor 

ruo (2) maron ko ilo juon wot ien, ak ren loor lajrak eo kemlet ilo I-7, eo im ear koman ilo June 

2, 1996 eo. Kolmenlokjen eo an Court in ej bwe mene Iroijlaplap Lein ear kabojrak im 

kajejtokjen I-12, ak ear jab bok maron ak ukot lajrak injolet an ro nejin Selvenios einwot an 

alikar ilo kein kamol I-7. Aliktata, Rosalie make ear kwalok imaan Court in elonlakjen 1 allen 

bwe ej kile Hiromi enwot juon an Alap rainin ilo Bukonkur Weto. Berber ion aoleb melele kein, 

Court ej kile bwe ejab alikar ilo Naan in Kean in an Leroij Esther, juon un eo watoke elab non 

bok maron ko an Rosalie ikijen Senior Dri Jerbal, im bareinwot tok alik maron an Alab ion 

Bukonkur Weto. 

IV. NAAN IN IKILOK 

Court in ej loe bwe ekkar non Manit, jemjenjemjati rein ruo, Hiromi im Rosalie rej aikuj 

jerbal iben dron, jela nae dron, ilo aero bareinwot koman einwot non Leroij in aero ion 

Bukonkur Weto, einwot ke ej Manit eo in. 

Raan: ~ ~ , October, 2026 
-------

Grace . eban, Presiding Judge 
Traditiona Rights Court 

fr 
Nixon David, Associate Judge 
Traditional Rights Court 

~eak, Associate Judge 
Traditional Rights Court 

